
【人公仔】徐月里原作
記得𠊎讀國民學校一年生該下，已驚生份
。等到𠊎讀三年生該年，膽量就越來越大了
，成下𠊎會在街路頭踔上踔下見世面。有一日，𠊎著等該雙既經著有兩年，無已合腳又還好好个屐仔，在市場脣个街路肚踔來踔去。
該舊街路頭有一間洋品店，聽講店肚賣已多洋貨。有賣該紅色布面、白色鞋帶、細妹仔著个關公鞋，過年時，𠊎姆識摎𠊎買過一雙，講𠊎讀書時節正好著。店仔面前擺一隻做得徙停動个細糖攤仔，有賣抽糖仔个東西，乜有賣兜仔假銃仔啦、紙牌啦、人公仔啦這兜細人仔搞尞个東西。下把仔𠊎討著五角銀，就會去抽糖仔食。該日餳著𠊎个東西，係用枋仔釘起來个架仔頂吊等該隻－－用光面塑膠紙包起來个塑膠人公仔。
該隻塑膠人公仔已無共樣，佢个頭那毛虬虬膨膨；目珠圓圓金金，會停動，目睡毛翹翹，鼻空刀利利，鼻空頭錐錐，鼻空空細細，手腳幼幼長長，做得變換動作，該兩隻手髀略略仔彎彎，做得擐東西，手指尖尖翹翹，兩支腳長長躡腳尾，有一雙滴滴仔
个高㬹鞋做得替換，高㬹鞋呢！會企又會坐。著一領到腳膝頭个洋裝，上身胸脯大大，腰仔細細，下身係攝幼褶个膨裙，實在還靚个人公仔哦！𠊎實在當想買。
頭家看𠊎企在擔仔前看恁久，就行上前問：「細阿妹仔，有想愛買無？轉去摎屋下人討錢來買！」該正經係嚇死人个價數，你知無？𠊎愛幾下
隻禮拜正討得著五角銀好買食，該下五角銀斯做得買著甜甜又透心涼个清冰一支呢！頭家講該身人公仔愛「十七箍」！
𠊎緊拚拚仔走轉去摎𠊎姆講。大氣轟天，講都毋會清楚，還緊揪𠊎姆个手去現場看。噭乜噭了，嘺
也嘺過了，𠊎舞到自家目汁濫泔。𠊎姆講：「這下屋下哪有恁樣个閒錢好買呢？莫過噭了！阿姆用花布仔做一隻得人惜个布人公仔分你搞。莫再噭到像食著死雞腸樣，好恬了，這五角銀囥好！」𠊎毋甘願完毋甘願，一時乜想無計。自家乜知實在係嘺人，鼻空摸摸啊，目汁捽燥來，就恬恬無過再吵佢了。

【等水難滾等子難大】彭欽清原作
還細時節，人客來，愛渟茶
分人客食。該當時，暖罐毋係逐家屋有，請人客食冷茶已失人禮，就愛遽遽去烳滾水泡茶。
烳滾水，這下來講係小可事情，茶罐裝淰來，瓦斯爐撙開來，幾分鐘水就滾了
。毋過，三十零年前个莊下無瓦斯，番火愛省省仔用，愛黏時烳好一茶壺个滾水無恁該。

第先
愛拿一隻草縈
，撅番火點分佢著，放到烘爐肚，趕草縈火當猛該下，扡一撮仔冇炭放上去，等火炭燒到紅紅，又正添加兜仔，包尾正摎茶罐放上去，用扇仔摎烘爐火撥到熊熊，成二十分仔水就會拋拋滾。
問題係，阿爸在廳下會緊問：「茶好吂？仰恁慢呢？」無法度，將就摎水倒減兜，火炭過添加兜，火緊撥，水還係毋滾，心肝頭一下急，就掀蓋來看水滾吂？一開一弇，燒氣走忒，還較毋會滾。心肝頭還較急，緊蹬腳。
有一擺阿姆在灶下看著𠊎烳滾水烳到恁狼狽
，摎𠊎講：「大戇牯，老古人講个『等水難滾，等子難大』，你做你在脣頭慢慢等，水自然就會滾。」照等阿姆个話去做，無幾久，水正經就滾了。
讀大學該下，有一擺上英文課，先生在粉牌頂寫一句英文諺語「A watched pot never boils.」，愛大家翻到中文，同學大體直接翻：「看等个茶罐永久毋會滾」，先生認為意思著係著，毋過毋係盡合原來个意思。𠊎想在學過个中文裡肚尋出相對个諺語，較想就想毋著。忽然間，愐著還細該下烳滾水个經驗，就用阿姆講過个該句老古言語「等水難滾，等子難大」來翻。先生聽了
，緊講已好，講這正有原句个意思。毋過，佢認為用國語念少兜仔韻味，愛𠊎用客話講一到，𠊎就照阿姆緩緩仔个口氣講出來，先生摎同學聽了，緊講客家話還好聽。
阿姆四十一歲降𠊎，前兩年，八十四歲過身。記得醫生摎屋下人講怕好準備等來該下，𠊎含等目汁問阿姆做得摎佢換老人衫褲，徙到廳下無？佢決截个應𠊎講：「好！」。𠊎將阿姆揇到廳下，摎屋下人陪等佢行煞人生最尾一截路。看等阿姆安詳个面，想起𠊎還讀大學該下，佢盡輒笑笑仔摎𠊎講：「哪久𠊎這隻吊尾錘正會賺分𠊎食？」𠊎揢等阿姆个手，試著佢个手脈肚又傳來緩緩仔个叮嚀，𠊎知，在佢老人家个心肝肚，佢這隻滿子，係永久難大个吊尾錘。

【𤌍番薯】彭瑞珠原作
行入便利商店，偎壁脣个箱仔肚有燒燒个𤌍番薯。烏色卵石頂𤌍等香香个番薯，番薯皮熇到燥爽燥爽、㪐核㪐核
，番薯个糖膏對番薯皮个縫仔潗出來了，還餳人食哪！看到人忍毋核，當下就買佢兩條，趕燒食落肚，還幸福个味緒哪！
做細人仔該下，冷天个臨暗頭，姐公洗好身會在廳下看電視、𤌍佢燒熝熝仔个火囪；姐婆在灶下盤洗身水，𠊎就在灶空前掌灶空壁角个番薯，細心細意个摎番薯壅在火屎肚，掌等佢、莫分火燒著。姐婆洗好身，噴香个番薯也𤌍好了。囥入姐婆个間房，扐等姐婆用大手帕包好个水鴨嫲
，食等甜香𤌍好个番薯，看阿婆梳髻鬃花、聽阿婆講古，係冷天个臨暗頭盡幸福个味緒。
有一年避暑，禾頭田割忒了，田肚个泥翻好、還吂放水，大哥渡等歸陣老弟老妹，去阿公个田肚𤌍番薯。兩兄弟挖窟仔、疊泥團，結好一隻番薯窯；五姊妹縈草結
、撿樵，準備起火。火起起來了，大哥講佢來疊樵，𠊎兜去尞就做得，火燒到猛猛猛，大哥就係大哥！六個老弟老妹在田肚打嘴鼓、唱歌仔、走追仔、搣嗄蟲𧊅。大火過，出火炭了，放入盡平心、盡惜孫仔个阿婆擇過个一條條平大平大、靚靚个番薯，封口、等番薯熟。二哥看火煙在泥團縫蓬蓬起，擎起挖泥个鏟仔摎泥團撳拶，還對窯頂撳幾下分佢，一息煙都無出了！大家先轉屋，等番薯翕熟。時間差毋多了，俚來去開窯了。還慶哦，番薯全部都有熟透心、乜無一條臭火煙，堵好熟、又略略仔出糖膏个番薯，實在有罅香！毋過，全部都係扁个，可見二貨仔个鏟仔，已有力，連九十歲个阿太，看著該大號老菜脯乾樣仔个番薯都好笑！毋過，該窯扁扁𤌍好个番薯，有𠊎俚兄弟姊妹一生人感情个紀念。
看著𤌍番薯，會看著姐婆燒暖个灶下、會看著田肚一大陣兄弟姊妹个嘻嘻哈哈，對𠊎來講，係幸福个味緒。看著𤌍番薯，已多老人家會想起走空襲時代个番薯簽、會想起鮮鮮湯湯个糜飲；燒熝熝仔、香出味个白飯，對佢兜來講，正係幸福个味緒。該對你來講，哪項食雜，囥等有你幸福个記號，有你幸福个味緒呢？[image: image1.png]



� 驚生份：音giangˋ sangˋ fun＋；怕生。


� 表完成的語尾助詞。海陸腔有leˋ、lioˋ......等不同讀音，讀者可依文章情境，自由詮釋發揮。以下同此注釋說明。


� 滴滴仔：音did did er；很小的、一點點而已。


� 幾下：音gia＋（幾下giˊ ha＋的合音）；許多次。


� 嘺：音kiau；吵鬧糾纏。


� 渟茶：音tin ca；倒茶。


� 表完成的語尾助詞。海陸腔有leˋ、lioˋ......等不同讀音，讀者可依文章情境，自由詮釋發揮。以下同此注釋說明。


� 第先：音tiˊ senˋ；「第（tiˊ）」為「第一（ti+ rhid）」的合音，最先、首先。 


� 縈：音rhangˋ；纏繞、環繞的事物。


� 狼狽：音long buiˇ；形容手忙腳亂，身心疲乏，非常辛苦。


� 了：音liauˊ；完畢。


� 㪐核㪐核：音lud fudˋ lud fudˋ；果皮與果核、果肉易分離，指果子成熟或事情容易處理。


� 水鴨嫲：音shuiˊ ab ma；橢圓形金屬熱水袋，今多為橡膠製。


� 縈草結：音rhangˋ coˊ gied；紮草木枝葉當燃料。





